Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка („Службен весник на Република Македонија“ бр. 124/2015), а согласно член 27 и член 34 став 1 од Законот за слободен пристап до информации од јавен карактер („Службен весник на Република Северна Македонија“ бр. 101/2019), и  согласно Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр.60/20), постапувајќи по Жалбата изјавена од Б.Р од Скопје, поднесена против Општина Ѓорче Петров, по предметот Барање за пристап до информации од јавен карактер, на 14.05.2025 година, го донесе следното 

Р Е Ш Е Н И Е 

1. Жалбата изјавена од Б.Р. од Скопје, поднесена против Општина Ѓорче Петров, заведена во Агенцијата под бр.08-168 на 29.04.2025 година, по предметот Барање за пристап до информации од јавен карактер, СЕ УВАЖУВА.
2. Предметот се враќа на повторно постапување пред првостепениот орган.
3. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

Б.Р. од Скопје, како што се наведува во Жалбата, на 24.03.2025 година поднел Барање за пристап до информации од јавен карактер до Општина Ѓорче Петров,  со кое побарал по пошта да му се достави фотокопија  од следната информација: 
„Решение и Записник по однос на од моја страна поднесената иницијатива за вонреден инспекциски надзор со  арх.бр.ИП1 бр.09-45 од 08.10.2024 година.“
Имателот на информации на ова Барање не одговорил во законски  предвидениот рок, поради што Барателот на информацијата, во законски предвидениот рок, поднел Жалба заведена во Агенцијата под бр. 08-168 на 29.04.2025 година. 
Агенцијата со електронски допис бр. 08-168 од 29.04.2025 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
Имателот на информации на 30.04.2025 година до Агенцијата, преку електронска пошта достави Допис заведен во Агенцијата под бр.08-168 во кое е наведено дека: „...Ве известувам дека бараната документација е испратена до странката по пошта (согласно неговото барање). Во прилог Ви ги испраќам Одговорот и Решението и Ве известувам дека на барателот му е испратено и побараното Решение за вонреден инспекциски надзор со изземени лични податоци“. Во прилог го достави Решението бр.03-615/4 од 29.04.2025 година за прифаќање на Барање за слободен пристап до информации од јавен карактер во кое е наведено: “...Со оглед дека Барањето е основано, а Општина Ѓорче Петров располага со бараната информација во својство на имател на информацијата од јавен карактер, се одлучи како во диспозитивот на ова Решение“ и Одговорот на барање бр.03-615/5 од 29.04.2025 година, во кое е наведено: „...Во прилог Ви доставуваме Решение ИП1 бр.09-09 од 27.02.2025 година со изземени лични податоци. Записникот од вонредниот инспекциски надзор, имајќи го в предвид член 6, став 1, алинеа 4 од законот за слободен пристап до информации од јавен карактер, претставува исклучок од слободен пристап до информации од јавен карактер“.
 На 06.05.2025 година, Барателот на информации до Агенцијата преку електронска пошта достави Допис заведен во Агенцијата под бр.08-168 со кое ја известува Агенцијата дека: „...не сум задоволна побарано е Записник и Решение. Записник нема а Решението нема потпис од примател“.   
Агенцијата за заштита на правото на слободен пристап до информациите од јавен карактер, постапувајќи согласно одредбите од Законот за слободен пристап до информации од јавен карактер, ја разгледа Жалбата  изјавена од Барателот на информацијата, истата ЈА УВАЖИ и предметот го врати на повторно постапување пред првостепениот орган, поради следното:
Агенцијата за заштита на правото на слободен пристап до информациите од јавен карактер смета дека Имателот на информации делумно постапил по Барањето за пристап до информации од јавен карактер, со тоа што донел Решение бр.03-615/4 од 29.04.2025 година, но не му ги доставил во целост сите побарани информации наведени во Барањето. 
Во конкретниот случај, Имателот на информации со Решение, му овозможил пристап во дел од бараната информација со претходно прикриени лични податоци, а за дел од Барањето односно „Записникот од вонредниот инспекциски надзор“ не му го доставил повикувајќи се на член 6 став 1 алинеа 4 од Законот за слободен пристап до информации од јавен карактер. 
Агенцијата му укажува на Имателот на информации, дека согласно член 3 став 1 алинеја 2 од Законот за слободен пристап до информации од јавен карактер е утврдено дека: „информација од јавен карактер е информација во која било форма што ја создал или со која располага имателот на информацијата согласно со неговите надлежности,  а согласно член 10 став 1 алинеја 1, став 21 и 22 од истиот Закон , Имателот на информации е должен да ја информира јавноста со објавување на податоци од негова надлежност, статистички податоци за работата, како и други информации, акти и мерки со кои се влијае на животот и работата на граѓаните и кои произлегуваат од надлежноста и работата на имателот на информации и други информации кои произлегуваат од надлежноста и работата на имателот на информацијата.
Имателот на информации е должен одново да го разгледа Барањето на Барателот и да постапи согласно одредбите од Законот за слободен пристап до информации од јавен карактер и  да му ја достави бараната информација во дел од Барањето „Записникот од вонредниот инспекциски надзор“, на начин и во форма наведени во Барањето.  
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 
Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

       Директор,
                                                                                                                        Пламенка Бојчева

